
   Йĕкĕт, йĕкĕт, кала-ха, мĕн пулчĕ?..

   Сăвар Эртиван | Сăвă

   – Йĕкĕт, йĕкĕт, 

кала-ха, мĕн пулчĕ?

Хăлат евĕр юлан пулас чух,

вут-çĕлен пек утпа вĕçес чух

аллунти чĕлпĕрӳ пушă юлчĕ,

ăмăрт кайăкăн çеç пăхас чух

ик куçу куççульпе кăна тулчĕ.

Харсăр йĕкĕтĕн вăйĕ

хавшарĕ-и-мĕн?

ташлакан урхамах

уксахларĕ-и-мĕн?

Йĕкĕт, йĕкĕт,

кала-ха, мĕн пулчĕ?



– Ах, тăванăм, ытла та

тĕпчетĕн-çке эс,

ăмăрт кайăк куçран

тинкеретĕн-çке эс,

хуйхă уснă пуçа

хуйхататăн-çке эс.

Хăлат евĕр вĕçме

вăй-хăват та çитет,

турă ут чĕлпĕре

туртасса çеç кĕтет.

Килĕме инçетрен

килеймерĕм-çке эп,

анне вырнĕ умне

чĕркуçленеймерĕм-çке эп.

Аннем куç хупнине

пĕлейменшĕн йĕрĕп,

саппунне чуптуса

пил илменшĕн йĕреп.

